
IL-BIOTEKNOLOĠIJA F’MALTA U D-DRITTIJIET TAL-BNIEDEM (KONTINWAZZJONI)

Il-Kumitat irriżuma mill-14 ta’ Frar, 2005 id-diskussjoni fuq dan is-suġġett.

  THE CHAIRMAN (Onor. Clyde Puli): Illum se nerġgħu nkomplu bid-diskussjoni fuq il-bioteknoloġija f’Malta u d-drittijiet tal-bniedem. Pero` qabel ma nibdew nixtieq li nippreżenta lill-kumitat b’dawn id-dokumenti:- 

Kopja tal-Humanae Vitae – Encyclical of Pope Paul VI on the Regulation of Birth dated July 25, 1968;

kopja tad-Donum Vitae;

kopja ta’ l-Oviedo Convention u l-protokolli addizzjonali li għandha magħha;

kopja ta’ l-istqarrija ta’ l-Isqfijiet Maltin datata 4 ta’ Frar, 2005;

kopja ta’ email li rċevejt mingħand il-Professur Alex Felice; u

kopja ta’ email li rċevejt mingħand Dr Pierre Mallia dwar kjarifikazzjoni fuq il-query li kellu l-Onor. Gonzi dwar id-Donum Vitae.

Kif diġa` għedt, illum se nkomplu niddiskutu l-bioteknoloġija f’Malta u d-drittijiet tal-bniedem u se nisimgħu xhieda ta’ persuna li għamlet użu minn servizzi bioteknoloġiċi. Għalhekk għal raġunijiet ta’ privatezza se nżommu l-anonimita` ta’ din il-persuna u se nirreferu għaliha bħala Janet. Irrid ngħid li llum għażilna li din il-laqgħa nagħmluha fil-magħluq. Fil-fatt la hawn membri tal-press u lanqas il-mistednin tas-soltu, prorpjru biex nipproteġu l-privatezza tal-persuna li se tixhed quddiem dan il-kumitat. 

Nirringrazzjak talli lqajt din l-istedina tagħna u nifhem u naċċetta li dan huwa wkoll pass kuraġġuż. Tant huwa pass kuraġġuż li ma nrexxielniex insibu nies oħrajn.  Pero` żgur li l-esperjenza tiegħek tista` tkun utli. Nistiednek mill-ewwel biex tagħtina l-esperjenza tiegħek.

  JANET: Bażikament l-esperjenza tiegħi hija waħda limitata sa ċertu punt. Jien mort biex nagħmel l-IVF barra minn Malta, bdejt il-proċess ta’ l-injezzjonijiet hawn Malta u għamilt t-testijiet kollha li ġejt indikata Malta qabel tlaqt. Sa jumejn qabel tlaqt kont qed nagħmel it-testijiet. Mort barra u within five minutes t-tabib barra minn Malta indikali li kont prone għall-ovarian hyperstimulation, li hija kondizzjoni li l-ovaries tiegħi ġew stimulati żżejjed. Pero` f’dak l-istadju t-tabib barra minn Malta qalli li m’iniex se jkompli l-proċess għax qal li hija sitwazzjoni perikoluża immens li nkompli nieħu l-injections. Waqqaft l-injections Gonal F li kont qed nieħu dak il-ħin stess u spjegali wkoll l-implikazzjonijiet kieku komplejt. 

Biex inpoġġikom fl-istampa, jien kelli 30 follicles f’ovary minnhom u 9  follicles fl-ovary l-oħra. It-tabib barra minn Malta qalli li huma jieħdu ċerti riskji f’IVFs. Hu qalli li  jekk, per eżempju, ikollok 6 follicles f’kull ovary, dak huwa riskju aċċettabbli għalihom, pero’ li jagħmlu aspiration ta’ follicles minn ovary li għandha 30 follicles ifisser riskju kbir għall-pazjenta. Dak il-ħin irrealizzajt li għalkemm kulħadd jgħidlek li IVF hija proċedura relattivament sempliċi tista` tkun perikoluża wkoll u rrealizzajt li kieku mhux minħabba s-serjeta` ta’ dan it-tabib li waqqaf il-proċess fil-ħin jien stajt inkun fil-periklu, u mhux jien biss imma anke t-trabi eventwali. 

Fil-fatt wara li ġejt lura Malta ktibt lill-Onor. Puli fejn għedtlu bl-esperjenza tiegħi u għedtlu - mhux għalija imma għall-pazjenti oħra - li jekk se ssir xi forma ta’ regolamentazzjoni fuq l-lVF għandu jkun hemm ukoll stabbilit r-riskji li jistgħu jittieħdu. Naf li dan huwa suġġett tekniku ħafna u aktar ma tidħol fid-dettall aktar agħar għax tista` tistoltifika l-proċess kollu. Pero` għandu jkun hemm a baseline fejn wieħed irid jistabbilixxi t-testijiet li għandhom isiru fuq pazjenti sabiex jiġu protetti l-pazjenti stess mir-riskju u fl-opinjoni tiegħi jrid jiġi stabbilit ukoll l-ammont massimu ta’ follicles li pazjent jista` ikollu biex ikun jista` jitkompla l-proċess ta’ IVF.  Dik hija l-ewwel ħaġa.

Kif għedtilkom jiena bħala pazjenta li kont qed insegwi anke l-kumitat fi stadji preċedenti, ovvjament mill-press, nemmen li għandu jkun hemm regoli dwar l-IVF.  Pero` fl-istess ħin nemmen li dawn ir-regoli m’għandhomx iservu biex iwaqqfu l-proċess ta’ l-IVF. IVF huwa trattament li nemmen li huwa dritt għal nies li jixtiequ jibnu familja.  Persuni li jgħaddu minn dawn id-diffikultajiet għandhom bżonn kull tip ta’ għajnuna, anke għajnuna mill-istat. Peress li l-pass tal-medċina huwa ħafna iktar mgħaġġel mill-pass tal-liġi ma jridx ikollok liġi li twaqqaf il-proċess ta’ l-IVF.  Irid ikollok a set-up, all right, li trid tiġi regolamentata, pero’ s’hemmhekk nemmen li jrid jasal il-kumitat u  l-istat.   

Sur President, fil-laqgħat preċedenti ta’ dan il-kumitat issemma wkoll l-freezing ta’ l-embryos.  Jien personali qabel bdejt il-proċess ma kontx naf eżattament x’inhu freezing u dak iż-żmien kont kontriha minħabba kwestjoni ta’ reliġjon. Meta ġejt għall-IVF jiena stess sirt naf x’jinvolvi l-proċess ta’ l-IVF. Sirt naf x’jinvolvi bħala injections u x’jinvolvi bħala kambjamenti fuq il-ġisem tal-pazjent, li huma ħafna. Din m’hijiex xi ħaġa li qed tagħmilha lightly, m’hijiex xi ħaġa li qbadt u ddeċidejt kif qomt filgħodu u għamiltha, imma hi xi ħaġa li trid tieħu ħafna injections (hormones) li se jkollhom xi forma ta’ effett fuq saħħtek.  Il-kwestjoni tal-freezing tqajmet meta ġejt biex inmur barra minn Malta. Kelli l-option li nagħżel jekk niffriżax l-embryos jew le. Għall-ewwel jien għedt li ma naqbilx magħha. Pero` mbagħad meta tibda taħseb dwarha u meta tibda taqra tinduna li d-DNA, kif diġa’ ntqal quddiem il-kumitat, jiżviluppa wara ċertu perijodu. Jiġifieri jekk il-freezing isir qabel inti m’intix qed tiffriża persuna kif nifhmuha aħna. Allura jien għedt li jekk hemm il-possibilta’ li niffriża embryos, b’mod egoistiku niffranka injections għal darba oħra, I do it.  Apparti minn hekk jien għandi d-dubju x’isir mill-embryos li ma jiġux iffriżati. Fl-aħħar mill-aħħar fejn imorru dawn?  Se jkun hemm embryos li ma jiġux iffriżati. Bejn il-possibilta` li l-embryos jintremgħu jew jiġu friżati naħseb jekk tieħu the least evil hija li jiġu ffriżati bil-possibilita` li jistgħu jerġgħu jintużaw. Sinċerament ma nafx x’qed isir hawn Malta. M’iniex kompetenti biex ngħid x’qed isir hawn Malta mill-follicles li jiġu fertilizzati u ma jintużawx.  Ma nafx humiex qed jintużaw kollha, sinċerament ma naf xejn. Pero` dik baqgħet tberren f’moħħi, speċi x’qed jiġri minnhom dawn l-embryos jekk m’humiex qed jiġu friżati jew impjantati?  Jiġifieri jiena smajt li forsi hemm min hu kontra l-freezing, pero’ jekk wieħed iqis id-drittijiet tal-pazjenti vis-á-vis wkoll d-drittijiet ta’ l-embryos li għandhom jiġu first and foremost, nemmen jien, u meta tara li m’intix qed tagħmel deni lill-embryos jiena nemmen li għandu jkun hemm il-possibilita` ta’ freezing anke hawn Malta. Fl-aħħar mill-aħħar hija kwestjoni ta’ kuxjenza ta’ kull persuna x’temmen u x’taħseb jekk japplikahiex jew le.  Jien kelli d-dritt li nagħżel u kull pazjenta għandu jkollha d-dritt li tagħżel. Ma nemminx li fi kwalsijasi liġi li toħroġ din l-għażla għandha tiġi projbita ab initio.

Jien ħadt l-impressjoni wkoll, forsi impressjoni ħażina tiegħi, li bħala diskors iktar qed ikun hemm diskors fuq liġi negattiva.  F’liema sens?  Fis-sens li l-liġi hija liġi projbittiva u ma jistax isir “hekk”, ma jistax isir “hekk” u ma jistax isir “hekk”.  Ftakru li din hija liġi favur il-ħajja. Dan il-proċess huwa proċess favur il-ħajja. Jiġifieri din m’għandhiex tkun liġi negattiva, imma għandha tkun liġi li fl-aħħar mill-aħħar qed timpromwovi l-ħajja, ovvjament bi protezzjoni għall-embryos u fl-istess ħin bi protezzjoni għall-pazjenti, għax jidhirli li l-pazjenti ma ssemmew fl-ebda stadju f’dan il-każ.  

  THE CHAIRMAN:  L-Onor. Fredrick Azzopardi.

  ONOR. FREDRICK AZZOPARDI: It-testijiet li mort tagħmel barra ma jistgħux jsiru Malta?  

  JANET: Jistgħu jsiru. Jien fost it-testijiet li għamilt hawn Malta, għamilt ultrasound scan two days qabel sifirt. Jiġifieri three days qabel ma għamilt it-test barra minn Malta u ġejt dijanjostika li kelli 30 follicles.  U mill-ultrasound scan rriżulta li kelli many follicles, pero’ ma kienx hemm indikazzjoni ta’ kemm huma l-follicles.  Forsi ma kienx hemm ċans biżżejjed biex dawn il-follicles jiġu identifikati.  Jien nemmen li hawn Malta  hawn apparat available. Ma jidhirlix li huwa available fl-isptar San Luqa, pero` huwa available hawn Malta. Jiġifieri riskju ta’ ovarian hyperstimulation jista’ jiġi dijanjostikat u b’hekk evitat.

  THE CHAIRMAN :  Għaliex għażilt li tmur barra minn Malta?

  JANET: Għażilt barra għax prattikament deherli li l-costs huma l-istess. Meta qed ngħidu cost, dan jinkludi l-ivvjaġġar, l-lodging u kollox li jammonta għall-istess prezz li jiġik hawn Malta.  Allura mod tmur ġo clinic spejalizzata fejn qed jagħmlu IVFs biss u mod tmur ġo post.... M’iniex qed ngħid li hawn Malta m’humiex speċjalizzati pero` hemm il-limitazzjoni tal-poplu. Ma tantx hemm nies li jagħmlu IVFs. Dan m’huwiex proċess li jsir kuljum hawn Malta, mentri fejn mort hija rutina bażikament.

  THE CHAIRMAN :  L-Onor. Michael Gonzi.

  ONOR. MICHAEL GONZI:  L-ewwelnett nirringrazzjak talli ġejt u qsamt din l-esperjenza tiegħek magħna.  Inti fuq hyperstimulation ma kont taf assolutament xejn?

  JANET: Li kont naf fuq ovarian hyperstimulation kien dak li qrajt mill-internet bażikament u fil-fatt kont semmejtha lill-gynaecologist tiegħi u kien qalli jekk tissuċċedi nwaqqfu l-proċess.   

  ONOR. MICHEAL GONZI: Semmielek is-sintomi li jista’ jkollok meta jkollok hyperstimulation u għal xiex trid toqgħod attenta u jekk tħossx xi uġigħ f’zaqqek jew saqajk jintefħux u dawn l-affarijiet kollha?

  JANET:  Jien ma kontx wasalt f’dak l-istadju.  

  ONOR. MICHAEL GONZI: Jiġifieri qabel ma bdejt il-proċess ta’ l-IVF, ma spjegawlekx kif dawn l-affarijiet trid toqgħod attenta għalihom? Per eżempju, jekk inti se tieħu l-injections inti suppost trid toqgħod attenta għal ċerti sintomi li jistgħu jinqalgħulek?   

  JANET: Li kien qed isir, in all fairness, huwa li jien kont qed nagħmel it-testijiet u kont qed nagħmilhom b’ċerta frekwenza. Jien li kont qrajt huwa li jekk ikun hemm hyperstimulation se jirriżulta minn dawn it-testijiet li kont qed nagħmel.  L-unika ħaġa hija li jien ma wasaltx fl-istadju ta’ l-ovarian hyperstimulation għax twaqqaf eżatti qabel għax ma ngħatatx l-aħħar doża ta’ hormones.  

  ONOR. MICHAEL GONZI: Il-gynaecologist jew il-general practitioner tiegħek spjegawlek ir-riskju li jista’ jkollok minn din il-proċedura kollha?   

  JANET: Jien mort infurmata għax fittixt.  Issa ma nafx f’każijiet oħra x’jiġri. Pero’ jien mort bid-domandi lesti.  Jiġifieri jekk jien qrajt dwar ovarian hyperstimulation, staqsejt u ovvjament l-gynaecologist irrisponda. 

  ONOR. MICHAEL GONZI: Jiġifieri l-gynaecologist tiegħek qallek li din hija riskjuża? 

 JANET: Semmieli li hemm ir-riskju u semmieli wkoll li f’każ ta’ ovarian hyperstimulation jieqaf il-proċess.  Dak il-ħin inti ma taħsibx li se jinqala` l-ħażin allura iktar bqajna għaddejjin fuqha, ma waqafnix fuqha bħala suġġett.   Lanqas jien stess ma stressjajt fuqha as such. L-importanti għalija kien li nkun naf ir-riskji bażiċi, pero’ mbagħad meta tiġri lilek ovvjament ….

  ONOR. MICHAEL GONZI:  Meta inti pjanajt li ssiefer u kont qiegħda fil-proċess ta’ l-injections, id-data li ppjanajt li fiha se ssiefer u li kkumunikajt mal-professuri ta’ barra minn Malta ppjanajta fuq li se tieħu dawk l-injections u li se jkollok dawk il-follicles u mbagħad il-professur se jarak u jagħmillek l-IVF?  Ma nafx intix qed tifhimni. Inti bilfors trid tgħaddi minn ċerta proċedura mbagħad meta tasal dik il-proċedura jmur jarak il-professur. Il-punt tiegħi huwa li xi kultant jippreparaw lill-mara b’tali mod li jagħtuha ħafna injections għax billi jkollha d-data lesta …. (Interruzzjonijiet) Ifhimni ħalli jkun jafu l-membri tal-kumitat li m’humiex tobba. Ġieli jipprepraw lill-mara billi jagħtuha injections u doża qawwija biex fid-data meta se jaraha l-professur u jibda l-proċeduri l-mara tkun lesta. Allura hemm riskju li jagħtuha injections qawwijin jew iktar frekwenti biex il-follicles jiżviluppaw malajr ħalli tlaħħaq dik id-data meta l-professur ikun se jagħmel il-proċedura.  Qed tifhimni sew?  Jiġifieri din ma saritx? Għax din hija waħda mill-affarijiet li lili tinkwetanti ħafna.

JANET: Fil-każ tiegħi li ġara huwa li ntatajt a standard dose, dak li jitqies nassumi standard dose, u kienet ir-reazzjoni tiegħi għall-injections li ovvjament ma naħsibx li setgħet tiġi foreseen minn ħadd, inkluż anke l-gynaecologist tiegħi.  L-arranġamenti biex immur barra għamilthom kollha l-aħħar tlett ijiem. Jiġifieri as such fil-każ tiegħi ma kienx hemm xi għaġla partikolari li ningħata aktar doża ħalli mmur lesta u ma kellix time limit li nista` noqgħod ġimgħa. Anzi pjuttost ma kellix naħseb bil-kontra, l-ovaries ma kellhomx ikunu iktar minn ċertu kobor ħalli jien ma mmurx u nkun too late. Qed tifhem?   Jiġifieri dak huwa li bażikament  ġara.

  ONOR. MICHAEL GONZI:  Fl-aħħar ultrasound li għamilt qabel ma sifirt ma deherx li kellek ħafna follicles li kienu qed jiġu żviluppati.

  JANET :  Kien hemm indikazzjoni li kien hemm many follicles.  

  ONOR. MICHAEL GONZI: Ma kienx hemm in-number? Min ħadlek l-ultrasound qabel ma sifirt ma kienx qed jara l-problema?

  JANET:  No.

  ONOR. MICHAEL GONZI:  Meta sifirt kont qed turi xi sintomi?

  JANET: Le, ma kont qed nuri l-ebda sintomi.

  ONOR. MICHAEL GONZI: Jiġifieri la kellek abdominal pain, la saqajk minfuħin, la kont qed tħossok weak u lanqas kellek suffejra? Minn dawn l-affarijiet ma kellek assolutament xejn?  

  JANET: Ma kelli xejn minn dan. 

  ONOR. MICHAEL GONZI: Seta’ kien żbaljat ta’ barra?

  JANET:  No, għax għamilt vaginal scan u għoddejnihom flimkien.  Biex nispjega naqra vaginal scan huwa scan intern li huwa ċarissimu. Hija xi ħaġa li għandha tkun dritt ta’ kull mara li jkollha ċans li tagħmel vaginal scan flok l-ultrasound.  Għaliex? Għax jien li m’iniex tabib meta mmur u nara ultrasound ma nkun qed nifhem xejn. Imma bil-vaginal scan stajna ngħoddu l-follicles flimkien u għoddejnihom sakemm wasalna sa 30.   Jiġifieri m’hijiex kwestjoni ta’ żball ta’ barra.  L-unika ħaġa, li mbagħad sirt nafha wara, hija li ġeneralment is-sintomi tan-nefħa, ta’ l-uġigħ taż-żaqq eċċ. jiġru jekk jitkompla l-proċess. Issa fil-każ tiegħi l-proċess twaqqaf mill-ewwel.

  ONOR. MICHAEL GONZI:  Jiġifieri l-follicles li kellek ma kenux maturi li jistgħu jippikjawhom.   

  JANET: Iva, kienu maturi li setgħu jippikjawhom, kienu kbar. Pero’ ma ngħatajtx l-aħħar injection - ma nafx x’jgħidulha, imma hija differenti mill-Gonal F - li hija l-istimulant għax qabel l-aspiration tingħata l-aħħar injection. Imma dik ma ngħatatx.  Il-proċess twaqqaf right on time bażikament.

  ONOR. MICHAEL GONZI:  Kieku kellek terġa’ tagħmel l-IVF tagħmilha?

  JANET: Iva.

  ONOR. MICHAEL GONZI: Tkellimt fuq il-frozen embyros. Jiġifieri inti taqbel li jkun hemm frozen embryos biex ma tgħaddix minn din il-proċedura li tista’ tkun riskjuża għal ħajtek.  

  JANET:  Naqbel li jkun hemm frozen embryos għal żewġ affarijiet.  L-ewwel għax naħseb li meta jiġu fertilizzati l-ovaries, extra dejjem se jkun hemm.  X’se jiġri minn dawk l-embryos? Jien nippreferi jiġu ffriżati milli jintremgħu biex eventwalment għada pitgħada nkun nista` nuża l-istess embryos li huma tiegħi.  

  ONOR. MICHAEL GONZI:   Issa jekk inti għandek tlieta jew erba’ embryos li huma frozen u inti tiddeċiedi li ma tridx tfal iżjed, x’se tagħmel bihom?  Inti tieħu r-responsabbilta` tagħhom?

  JANET: Knowing me, nibqa’ nużahom sa l-aħħar.   

  ONOR. MICHAEL GONZI: Jien irrid nagħmel distinzjoni. Meta qed nitkellem fuq embryo jien qed nitkellem fuq  id-DNA speċifika tiegħu. (Interruzzjonijiet) Jiġifieri inti qed titkellem fuq pre-fertilized kważi, m’għandekx id-DNA tal-bniedem.  In that case fl-opinjoni tiegħi morali m’għandekx human being.   In that case naċċetta.  Imma jekk inti qiegħdd f’sitwazzjoni fejn għandek a fertilized embryo - issa għandek embryo u għandek id-DNA tiegħu - inti xorta taċċetta li jkun hemm frozen embryo f’dak l-istat?

  JANET:  Bejn li jintrema` u li jiġi ffriżat, iva, nippreferi li jiġi ffriżat.  Għax in any case, jekk se jkun hemm an embryo bid-DNA tiegħu xi ħaġa se jiġri minnu.   Mela jekk  inti għandek numru speċifiku ta’ embryos li jistgħu jiġu implanted fil-ġuf, l-oħrajn x’se jiġri minnhom? Se jintremgħu?  I am very sorry, jiena embryos bid-DNA nippreferi niffrizahom milli narmihom. Fl-aħħar mill-aħħar, bejn l-option li tħalli l-embryos imutu mewta naturali biex ma tiffriżahomx, u l-option li tiffriżahom bil-possibilita` li terġa` tużahom, nippreferi din ta’ l-aħħar option. Jekk imbagħad ma jintużawx, jitħallew eventwalment imutu mewta naturali, pero` jiena almenu qed nagħtihom possibilta` ta’ ħajja bil-freezing.

  ONOR. MICHAEL GONZI:  Nagħmlu mod inti għandek issa erba’, ħamsa jew sitt embryos li huma frozen u inti m’aċċettajtx li terġa` tużahom, x’se nagħmlu bihom dawn il-frozen embryos?  Inti tieħu r-responsabbilta`?

  JANET: Jien personali, knowing me bħala persuna, ngħidlek nagħmel minn kollox biex nuża sa l-aħħar wieħed.  

  ONOR.  MICHAEL GONZI:  Jekk jien ngħidlek li l-gyneacologist tiegħek irid jippreparalek erba` embryos biss u dawk l-erba` embryos iridu jiġu implanted kollha kemm huma biex hekk nevita li jintremgħu u nevita l-freezing,  kif taħsibha fuq dan il-konċett?

  JANET: I’m very sorry, ma naqbilx.  Il-mediċina qiegħda hemm, tajjeb jew ħażin, biex tgħin lin-nies. Jekk inti għandek tnax-il follicle u tista’ tiffertilizza sebgħa minnhom u għandek il-possibilita` li tagħżel l-aħjar, inti dik il-ħaġa se tagħmilha. Il-ġimgħa l-oħra inti għedt li aħna m’aħniex Hitler. Veru, pero’ jekk għandek dik il-possibilita` se tagħmilha. Jien assolutament ma naqbilx li inti għandek tiġi limitata għal erba’, fejn laqat laqat, bir-riskju li jista’ jkollok embryos li m’humiex b’saħħithom daqskemm kieku għamilt xelta aktar vasta. Aħna m’aħniex qed nilgħabu.

  ONOR. MICHAEL GONZI : Imma jekk inti ffertilizzajt sitt embryos, tlieta huma tajbin u t-tlieta l-oħra huma ħżiena, qed nitkellmu fuq a potential ….. (Interruzzjonijiet)

  JANET:  Mhux ħżiena, imma inti se tipprova tagħżel l-aħjar.

  ONOR. MICHAEL GONZI: Imma inti se tagħżel l-aħjar għandek dawk li m’humiex l-aħjar. Li mhux aħjar huma human beings. Issa ffirżajthom….

  JANET: Imma huma human beings jekk ikollhom id-DNA. Inti tista’ tiddetermina liema huma l-aħjar qabel ma jkun hemm d-DNA.  Inti tgħallimni għax inti tabib.

  ONOR. MICHAEL GONZI: Dik il-proċedura għandek 14-il siegħa għaliha. In that case moralment m’għandix problema jien. Moralment kważi lanqas nista` nsejjaħlu embryo għax embryo għandek id-DNA speċifikament tiegħu.  Jiġifieri fuq dak il-każ moralment m’għandi inkwiet ta’ xejn.   Imma jien qed nitkellem fuq d-DNA speċifiku tiegħu. Ħalli ngħidlek fejn irrid nasal jien.  Jekk jien niddeċiedi li niffriżahom dawn l-embryos min se jkun responsabbli għalihom?  Se jkunu l-omm u l-missier responsabbli għalihom? Se jkun it-tabib responsabbli għalihom? Min se jkun responsabbli għalihom? Min se jiddeċiedi kemm se jdumu frozen jew tintefhiex l-makna?

  JANET: L-omm u l-missier fl-opinjoni tiegħi.

  THE CHAIRMAN:  L-Onor. Azzopardi.

  ONOR. FREDRICK AZZOPARDI: Qabel it-testijiet jew wara, qalulek x’persentaġġ kien hemm li tista` tiġri l-problema tiegħek?

  JANET:  Le, bħala persentaġġ ma ssemma xejn. Pero’ qaluli li jien kont l-ewwel persuna li mort minn Malta u ġrali hekk. (Interruzzjonijiet) Huwa każ remot, pero’ imbagħad ma jridx, kif jgħidu t-Taljani, ti scappa il morto u tispiċċa tibki wara jew tilleġisla wara.  Qed tifhem? Dik li trid tipprova tevita u għalhekk qiegħda hawn illum.

  THE CHAIRMAN: Jiġifieri inti qed tinsisti li jkun hemm aktar informazzjoni lill-pazjent jew qed tistenna li jsir xi ħaġa aktar minn hekk?

  JANET:  Barra aktar informazzjoni jiena nemmen li għandu jkun hemm livell minimu ta’ testijiet li għandhom isiru u forsi jiġi stipulat l-ammont massimu ta’ follicles li jista’ jkun hemm biex jistgħu jkomplu bl-IVF. Dan jiddependi ħafna mill-individwu, hija soġġettiva.   Jekk għandek tabib li mhux se jiddejjaq jirriskja jista` jkollok 15 follicles u jgħidlek li se jibqa` għaddej.  Jaf ikun hemm ieħor li ma jħobbx jirriskja jgħidlek li għandek sitta u that’s it, ma jagħmilx iktar minn sitta.  Mela allura jien naħseb li għandu jkun standard fejn jiġi stabbilit l-ammont massimu ta’ follicles li jista’ jkollok biex wieħed ikun jista` ikompli għall-IVF mingħajr ma jkun ta’ periklu għall-pazjent.

  THE CHAIRMAN:  Hawn xi domandi oħra?  Jidher li m’hawnx. Għalhekk għal-lum nistgħu nieqfu hawnhekk.  Grazzi ħafna għal darba oħra tax-xhieda tiegħek u ta’ l-għajnuna tiegħek.   

Fis-7.30 p.m. il-Kumitat aġġorna għal nhar it-Tnejn, 28 ta’ Frar, 2005 fis-6.30 p.m. b’din l-aġenda:-

Il-Bioteknoloġija f’Malta u d-Drittijiet tal-Bniedem (Kontinwazzjoni)    

